KEMENTERIAN PERPADUAN NEGARA

UCAPAN PENGGULUNGAN
RANG UNDANG-UNDANG PERBEKALAN TAHUN 2027
PERINGKAT DASAR

Salam Perpaduan dan Salam Malaysia MADANI,

Tuan Yang Di-Pertua,

1. Saya ingin merakamkan ribuan terima kasih kepada YB Tumpat, YB
Kapar, YB Batu Gajah, YB Jerai dan YB Pasir Putih yang telah
mengambil bahagian dalam perbahasan Rang Undang-Undang
Perbekalan 2027 Peringkat Dasar berkaitan Kementerian Perpaduan

Negara.

2. Melalui Belanjawan 2027, Kementerian Perpaduan Negara telah
diluluskan peruntukan sebanyak RM858,794,400. Daripada jumlah
tersebut, sebanyak RM793,039,400 untuk Perbelanjaan Mengurus
dan sebanyak RM65,755,000 untuk Perbelanjaan Pembangunan.
Secara keseluruhannya, peruntukan tahun 2027 meningkat
sebanyak RM90,801,100 atau 11.82% berbanding peruntukan tahun
2026.

3. Pecahan Peruntukan Mengurus 2027 mengikut Kementerian

Perpaduan Negara dan Jabatan dibawahnya adalah seperti berikut:

(i) Kementerian Perpaduan Negara — RM88,755,485;



(i) Jabatan Perpaduan Negara dan Integrasi Nasional -
RM453,765,015;

(iii) Arkib Negara Malaysia — RM66,535,000;

(iv) Jabatan Muzium Malaysia — RM56,422,400; dan

(v) Perpustakaan Negara Malaysia — RM127,561,500.

Belanjawan 2027 turut menyediakan peruntukkan bagi
pelaksanaan pelbagai inisiatif dan pembangunan KPN yang
memberi tumpuan kepada pengukuhan perpaduan dan keharmonian
masyarakat. Antara fokus utama peruntukan tersebut adalah seperti
berikut:

|. RM78.3 juta bagi meningkatkan Geran Rukun Tetangga
daripada RM6,000 kepada RM10,000 setahun bagi KRT
aktif, termasuk pembiayaan peralatan dan kelengkapan
Skim Rondaan Sukarela (SRS);

.  RM48 juta bagi pelaksanaan Program Kembara Negara
Bangsa yang merangkumi pelbagai program
kemasyarakatan, interaksi silang budaya serta inisiatif

Pembinaan Negara Bangsa;

lll.  RM45 juta bagi projek perpindahan dan pembangunan
semula Muzium Tekstil Negara di PNB Perdana,
dilengkapi sistem kawalan persekitaran dan keselamatan
khusus bagi memastikan pemeliharaan serta perlindungan

594 koleksi tekstil negara;



V. RM45.1 juta bagi Inisiatif Pembaikan dan Menaik Taraf
Premis-Premis Perpaduan, Muzium, Memorial, Galeri dan
Pustaka Arkib, termasuk pelaksanaan projek pemulihan

Perpustakaan Desa dan Perpustakaan Negara Malaysia;

V. RM2 juta bagi memperkasa Inisiatif Pendigitalan
Khazanah Negara melalui pendigitalan bahan audiovisual
sumber Arkib Negara Malaysia serta pendigitalan tiga

dimensi (3D) objek dan artifak Arkib Negara Malaysia;

VI. RM2 juta bagi pelaksanaan Inisiatif Pendigitalan Premis
Perpaduan melalui peluasan rangkaian MyGOVNET ke
Tabika Perpaduan, Taska Perpaduan dan Perpustakaan

Desa bagi memperkukuh infrastruktur digital; dan

VII.  RM3.5 juta bagi memperkasa Program Tabika dan Taska
Perpaduan melalui pembekalan papan pintar dan starter kit
kanak-kanak bagi mewujudkan persekitaran pembelajaran

yang lebih interaktif.

5. Bagi tahun 2027, Kementerian Perpaduan Negara akan
memberikan tumpuan kepada agenda Pembinaan Negara Bangsa
sebagai agenda utama dalam memperkukuh perpaduan nasional,
selaras dengan mandat Rancangan Malaysia Ketiga Belas
(RMK13). Negara bangsa merujuk kepada pembentukan sebuah
negara yang berkongsi identiti nasional, nilai dan aspirasi kebangsaan,
berteraskan semangat patriotisme serta penerimaan terhadap

kepelbagaian sebagai kekuatan bersama.



CADANGAN PENGLIBATAN PAKAR SOSIOLOGI DALAM
MENGHASILKAN DASAR PERPADUAN

Tuan Yang Dipertua,

1. YB Kapar telah mancadangkan supaya pakar-pakar sosiologi
dikumpulkan bagi mengkaji secara mendalam punca masalah
ketegangan kaum dan didokumenkan hasil kajian untuk dijadikan

agenda National Unity Blueprint serta pelaksanaan townhall.

2. Kementerian mengakui bahawa masih terdapat isu dan cabaran yang
berpotensi menjejaskan keharmonian masyarakat. Perkara ini turut
dikenal pasti melalui Indeks Perpaduan Nasional (IPNas) yang
menggariskan 10 defisit sosial yang perlu ditangani secara berterusan,
iaitu etnisiti, agama, kelas sosial, pendidikan, bahasa, jurang generasi,
gender, politik dan federalisme, ruang bandar—desa serta media.
Sehubungan itu, Kementerian menggunakan dapatan IPNas sebagai
asas empirikal dalam merangka dasar, strategi dan pelan tindakan
perpaduan yang lebih bersasar, termasuk mengenal pasti isu yang

memerlukan intervensi mengikut konteks dan keperluan masyarakat.

3. Kementerian Perpaduan Negara sentiasa mendapatkan
pandangan dan kepakaran ahli akademik daripada pelbagai
disiplin ilmu, termasuk sosiologi, antropologi, etnisiti, sains
politik, dan sejarah bagi memastikan setiap dasar yang digubal
berteraskan bukti, penyelidikan serta realiti masyarakat majmuk

Malaysia.



4. Untuk makluman Yang Berhormat, Dasar Perpaduan Negara (DPN)
dan Rangka Tindakan (Blueprint) Perpaduan Negara 2021-2030
yang dilancarkan pada tahun 2021 merupakan kerangka strategik
jangka panjang negara dalam memperkukuh perpaduan serta
integrasi nasional. Kedua-dua dokumen strategik ini dibangunkan
melalui proses libat urus yang menyeluruh, merangkumi penglibatan

secara langsung pakar akademik. Antara pakar yang terlibat adalah :

. YBhg. Profesor Ulung Datuk Dr. Shamsul Amri bin
Baharuddin - UKM
Il. YBrs. Dr. Jeniri bin Amir - UNIMAS
lll. YBrs. Prof. Madya Dr. Kartini Aboo Talib @ Khalid - UKM
IV. YBhg. Profesor Dr. Sivamurugan Pandian — USM

5. Selain itu, Kementerian Perpaduan Negara turut mengaktifkan
semula Lembaga Penasihat Institut Kajian dan Latihan Integrasi
Nasional (IKLIN). Seramai 20 individu yang terdiri daripada ahli
akademik, wakil badan bukan kerajaan (NGO) dan agensi kerajaan
dengan kepakaran dalam pelbagai bidang telah dilantik sebagai ahli
Lembaga Penasihat IKLIN bagi sesi 2026—2028.

6. Komposisi keahlian yang merentas sektor ini membolehkan IKLIN,
selaku Pusat Kecemerlangan Perpaduan, memanfaatkan kepakaran
ilmiah, serta pandangan strategik dalam merangka pendekatan yang
lebih berkesan bagi menangani isu perkauman, konflik sosial dan
cabaran lain yang berpotensi menjejaskan keharmonian masyarakat.

Antara pakar yang dilantik ialah:



. YBhg. Datuk Profesor Kolonel (K) Dr. Awang Azman
Awang Pawi, Dekan Akademi Pengajian Melayu,
Universiti Malaya;

Il. YBhg. Profesor Dr. Novel Anak Lyndon, Pensyarah
Kanan, Fakulti Sains Sosial dan Kemanusiaan,
Universiti Kebangsaan Malaysia (UKM);

lll. YBhg. Profesor Mahendhiran Sanggaran Nair, Naib
Canselor (Penyelidikan dan Kelestarian), Sunway
University; serta

IV. YBhg. Datuk Profesor Madya Dr. Shamrahayu binti Ab.
Aziz, Pensyarah Kulliyyah Undang-undang Ahmad

Ibrahim, Universiti Islam Antarabangsa Malaysia (UIAM).

7. Berhubung cadangan untuk melaksanakan program town hall di setiap
negeri, untuk makluman Ahli Yang Berhormat, Kementerian
Perpaduan Negara melalui Jabatan Perpaduan Negara dan Integrasi
Nasional (JPNIN) telah menganjurkan Townhall Keselamatan dan
Perpaduan Negara 2025 di 12 negeri dengan kerjasama pelbagai
agensi strategik, termasuk Polis Diraja Malaysia (PDRM), Suruhanjaya
Komunikasi dan Multimedia Malaysia (SKMM), Majlis Keselamatan
Negara (MKN), Malaysian Crime Prevention Foundation (MCPF), dan

Jabatan Penerangan Malaysia.

8. Selain itu, Kementerian Perpaduan Negara kini sedang merangka
Blueprint Pembinaan Negara Bangsa sebagai hala tuju strategik
jangka panjang negara dalam memperkukuh perpaduan nasional,
membina identiti nasional yang inklusif serta memupuk semangat
kebersamaan dalam kalangan rakyat Malaysia. Bagi memastikan

blueprint ini dirangka secara komprehensif, beberapa sesi libat urus

telah dilaksanakan sejak tahun 2025 dengan melibatkan pakar — pakar
akademik daripada pelbagai disiplin. Antara pakar akademik yang

terlibat ialah:

. Prof. Madya Dr. Bilcher Bala — Fakulti Sains Sosial dan
Kemanusiaan, Universiti Malaysia Sabah (UMS).
Il. Prof. Madya Dr. Lee Kuok Tiung — Universiti Malaysia
Sabah (UMS).
lll. Prof. Dr. Ismi Arif bin Ismail — Universiti Putra Malaysia
(UPM).
IV. Prof. James Chin — University of Tasmania, Australia.
V. Prof. Dr. Mohd Tajuddin bin Mohd Rasdi — University
College Sedaya International (UCSI).
VI. Prof. Wong Chin Huat - Jeffrey Cheah Institute on

Southeast Asia, Sunway University.

9. Untuk makluman, Kementerian akan menganjurkan Persidangan
Pembinaan Negara Bangsa pada 30 November hingga 2 Disember
2026 di Pusat Konvensyen Antarabangsa Putrajaya (PICC),
Putrajaya. Persidangan ini akan menjadi platform strategik untuk
menghimpunkan pemikir, ahli akademik, agensi kerajaan dan
pemegang taruh bagi membincangkan hala tuju pembinaan negara
bangsa serta memperhalusi cadangan dasar yang bersesuaian
dengan keperluan Malaysia. Blueprint Pembinaan Negara Bangsa
disasarkan untuk dilancarkan pada awal tahun 2027 sebagai panduan
strategik jangka panjang dalam membina sebuah negara bangsa yang

bersatu padu.



MEKANISMA BERHUBUNG PENINGKATAN GERAN DAN USAHA
MENGAKTIFKAN KEMBALI KRT

Tuan Yang Dipertua,

1. Ahli Yang Berhormat Batu Gajah turut membangkitkan persoalan
berhubung mekanisme yang akan dilaksanakan bagi memastikan
peningkatan Geran Tahunan Kawasan Rukun Tetangga (KRT)
daripada RM6,000 kepada RM10,000 setahun dimanfaatkan secara
optimum, serta langkah-langkah yang akan diambil untuk mengaktifkan

semula KRT yang kurang aktif.

2. Sejak ditubuhkan pada tahun 1975, Kawasan Rukun Tetangga (KRT)
telah melalui evolusi selama 51 tahun daripada mekanisme
keselamatan kejiranan kepada penggerak komuniti progresif yang
memperkasa perpaduan, meningkatkan kesejahteraan sosial serta
merancakkan pembangunan sosioekonomi masyarakat di peringkat

akar umbi.

3. Sehingga tahun 2026, sebanyak 8,670 Kawasan Rukun Tetangga
(KRT) telah ditubuhkan di seluruh negara, berbanding 8,348 KRT
pada tahun 2022, iaitu pertambahan sebanyak 322 KRT dalam
tempoh empat tahun. Peningkatan ini, disokong oleh permintaan
berterusan masyarakat untuk menubuhkan KRT baharu,
mencerminkan penerimaan rakyat yang semakin meluas terhadap

peranan KRT sebagai pemangkin perpaduan di peringkat akar umbi.



4. Untuk rekod, kadar Geran KRT Aktif kali terakhir dinaikkan daripada
RM4,800 kepada RM6,000 setahun pada tahun 2013. Selepas 13
tahun tanpa kenaikan, Belanjawan 2027 mengumumkan
peningkatan kadar Geran Tahunan KRT daripada RM6,000 kepada
RM10,000 setahun, berkuat kuasa mulai Januari 2027 bagi setiap
KRT berdaftar yang aktif. Peningkatan sebanyak 66.7 peratus ini
mencerminkan komitmen Kerajaan MADANI untuk memperkasa
peranan KRT sebagai pemangkin perpaduan, keselamatan komuniti,

dan pembangunan masyarakat di peringkat akar umbi.

5. Sehubungan itu, Kementerian melalui Jabatan Perpaduan Negara dan
Integrasi Nasional (JPNIN) akan memperkukuh mekanisme
pelaksanaan, pemantauan dan penilaian bagi memastikan
peningkatan peruntukan ini diterjemahkan kepada program yang
berkualiti, bersasar dan berimpak tinggi. Antara mekanisme yang akan

dilaksanakan adalah seperti berikut:

. Perancangan Program Bersasar Berteraskan Keperluan
Komuniti

. Pemerkasaan Tatakelola, Integriti dan Akauntabiliti
Kewangan (laporan melalui Sistem Maklumat Perpaduan)

lll. Pemantauan Prestasi dan penilaian Keaktifan KRT
Secara Berkala

IV. Pengukuran Impak dan Keberhasilan Program terhadap
Komuniti

V. Pemerkasaan Kepimpinan, Kompetensi dan Kapasiti
Pengurusan KRT (Contoh pelaksanaan: Latihan
kepimpinan, pengurusan projek, pendigitalan,

keusahawanan komuniti serta pemasaran digital produk)

6. Untuk makluman Ahli Yang Berhormat, sebanyak 500 KRT daripada

8670 KRT dikenal pasti tidak aktif di seluruh negara, dengan jumlah
tertinggi di Selangor sebanyak 174 KRT, diikuti Johor sebanyak 100

KRT. Kementerian sememangnya telah mula melaksanakan tindakan

bersasar dan intervensi berstruktur bagi memastikan setiap KRT

kembali berfungsi sebagai pemangkin perpaduan dan penggerak

komuniti di peringkat akar umbi. Sehubungan itu, Jabatan Perpaduan

Negara dan Integrasi Nasional (JPNIN) juga akan memberi tumpuan

kepada langkah pemulihan merangkumi:

IV.

Pemprofilan dan Pemetaan Status Keaktifan KRT -
Mengenal pasti punca ketidakaktifan, seperti kekurangan ahli,
kepimpinan atau aktiviti.

Pelaksanaan Intervensi Bersasar dan Pelan Pemulihan
KRT - Menyediakan pelan khusus mengikut masalah dan
keperluan setiap KRT.

Pembaharuan Kepimpinan dan Pemerkasaan
Jawatankuasa KRT - Melantik pemimpin pelapis serta
memperkukuh kemahiran pengurusan jawatankuasa.
Pelaksanaan Program Bimbingan Mentor-Mentee -
Memadankan KRT kurang aktif dengan KRT aktif untuk
perkongsian pengalaman dan bimbingan.

Penggerakan Aktiviti Komuniti yang Praktikal, Inklusif
dan Berimpak Tinggi — Melaksanakan aktiviti mudah seperti
gotong-royong, sukan komuniti, kebun komuniti dan program

keusahawanan.

PEMERKASAN TULISAN JAWI

Tuan Yang Dipertua,

1. Ahli Yang Berhormat Jerai memohon penjelasan berhubung langkah
intervensi Kementerian Perpaduan Negara dalam menganjurkan
program berskala besar bagi memartabatkan warisan negara,
khususnya tulisan Jawi, agar masyarakat dapat memahami sejarah,

evolusi dan peranannya.

2. Warisan negara merangkumi warisan ketara dan tidak ketara,
termasuk tapak bersejarah, bangunan, artifak, manuskrip, bahasa,
tulisan, adat resam, seni, budaya dan tradisi yang mencerminkan
sejarah, tamadun serta identiti nasional Malaysia. Tulisan Jawi
merupakan sebahagian daripada warisan persuratan negara yang
telah diiktiraf sebagai Warisan Kebangsaan pada 12 November
2009 di bawah Akta Warisan Kebangsaan 2005 [Akta 645].

3. Untuk makluman, Kementerian melalui Perpustakaan Negara Malaysia
telah melaksanakan Program Pembudayaan Tulisan Jawi sejak
tahun 2022 dan merekodkan seramai 565,359 penyertaan bagi
tempoh 2022 hingga September 2026.

4. Kementerian melalui  PNM turut memperluas pendekatan
pembudayaan tulisan Jawi dengan mengangkat seni kaligrafi sebagai
medium interaksi dan perpaduan antara kaum. Inisiatif ini dimulakan
pada tahun 2025 menerusi Festival Seni Kaligrafi dan Seni Motif
Perpaduan di Sabah, yang menggalakkan penyertaan masyarakat
pelbagai latar belakang untuk mengenali dan menghayati tulisan Jawi.

Festival tersebut turut menerima pengiktirafan Malaysia Book of

Records bagi kategori Penyertaan Peserta Teramai Daripada Pelbagai

Kaum Menyertai Festival Kaligrafi.

. PNM juga merancang menganjurkan Festival Kaligrafi dan Semarak
Jawi pada tahun depan (2027) dengan pengisian pendidikan,
kesenian dan teknologi digital bagi mendekatkan sejarah serta
perkembangan tulisan Jawi kepada masyarakat secara inklusif dan

interaktif.

. Dalam aspek pemeliharaan warisan bertulis, koleksi manuskrip
Melayu PNM berjumlah 5,405 naskhah sehingga September 2026,
manakala 4,842 judul bersamaan 580,681 muka surat telah
didigitalkan. Khazanah ini diketengahkan melalui pameran,
transliterasi tulisan Jawi lama kepada Rumi dan penceritaan
digital bagi memperluas akses serta kefahaman masyarakat,
termasuk generasi muda dan mereka yang belum menguasai tulisan

Jawi.

. Seiring dengan perkembangan teknologi, Kementerian menyambut
baik cadangan untuk meneroka kerjasama strategik antara PNM
dengan Dewan Bahasa dan Pustaka (DBP) bagi membangunkan
kandungan pembelajaran Jawi secara imersif berasaskan pedoman
ejaan Jawi. Usaha ini boleh diperluas melalui pengalaman
pelaksanaan Program Klinik Jawi dan inisiatif transliterasi Jawi—
Rumi MyAKSARA, dengan sokongan Pusat Pembelajaran Imersif
PNM yang mula beroperasi pada 20 Januari 2026 dan merekodkan

22,780 pengguna sehingga September 2026.

8. Kementerian akan terus memperkukuh pendekatan yang
menggabungkan pemeliharaan khazanah, pendidikan inklusif dan
inovasi digital agar tulisan Jawi dapat difahami merentas generasi dan

kaum.

PENDIDIKAN SEJARAH DAN PENDIGITALAN MANUSKRIP

Tuan Yang Dipertua,

1. Ahli Yang Berhormat Tumpat mencadangkan supaya pendekatan
sedia ada diperkasakan melalui intervensi yang lebih progresif,
khususnya dalam pendidikan sejarah, memulih tapak dan monumen
warisan, pendigitalan manuskrip serta meningkatkan kefahaman

masyarakat terhadap pembentukan negara.

2. Berhubung aspek pemeliharaan dan pemuliharaan warisan negara,
Kerajaan mengamalkan pendekatan bersepadu melalui kerjasama
strategik antara kementerian dan agensi berkaitan bagi memastikan
khazanah negara terus dilindungi, dipelihara dan diwariskan kepada
generasi akan datang. Dalam hal ini, Kementerian Pelancongan,
Seni dan Budaya (MOTAC) melalui Jabatan Warisan Negara
(JWN) merupakan agensi peneraju utama dalam pengurusan
warisan kebangsaan, selaras dengan pelaksanaan Akta Warisan
Kebangsaan 2005 [Akta 645].

3. Di bawah Akta tersebut, JWN bertanggungjawab melaksanakan
penyelidikan, pendokumentasian, pendaftaran, pewartaan,
pemuliharaan dan penguatkuasaan berkaitan warisan negara, yang
merangkumi warisan kebudayaan ketara (tangible heritage),
seperti bangunan bersejarah, monumen dan artifak, serta warisan
kebudayaan tidak ketara (intangible heritage), seperti bahasa, seni

persembahan, adat resam, tradisi dan amalan budaya.

4. Melalui kuasa Pesuruhjaya Warisan, JWN turut menentukan
penetapan tapak warisan, pendaftaran objek warisan dan kategori
warisan yang disenaraikan dalam Daftar Warisan Kebangsaan.
Selain itu, Majlis Warisan Kebangsaan berperanan memberikan
nasihat kepada Menteri dan Pesuruhjaya Warisan berhubung hal
ehwal warisan, termasuk pentadbiran serta penguatkuasaan undang-

undang berkaitan.

5. Manakala Kementerian Perpaduan Negara melalui Jabatan
Muzium Malaysia (JMM), Arkib Negara Malaysia (ANM) dan
Perpustakaan Negara Malaysia (PNM) sentiasa komited dalam
memelihara, memulihara dan memperkasakan khazanah warisan
sejarah negara. Usaha ini merangkumi pemeliharaan dan
pemuliharaan dokumen bersejarah, pemerolehan bahan sejarah,
pendigitalan bahan arkib, pendokumentasian dan penerbitan bahan
sejarah, serta penyediaan akses kepada sumber rujukan sejarah yang
sahih.

Untuk makluman Yang Berhormat, Kerajaan buat julung kalinya telah
menubuhkan Majlis Sejarawan Negara (MSjN), iaitu sebuah badan
berautoriti yang berperanan sebagai penasihat Kerajaan dalam
mengawal selia aspek sejarah, penyelidikan, penulisan,
penerbitan dan pendidikan sejarah negara. Di samping itu, ANM
turut bekerjasama dengan institusi pengajian tinggi (IPT), agensi
kerajaan dan institusi berkaitan dalam memperluas penyelidikan

sejarah.

Beberapa inisiatif telah digerakkan oleh Kementerian Perpaduan
Negara bagi memperkasa penghayatan sejarah dan warisan negara,

antaranya:

|. Arkib@Sekolah — Dilancarkan pada tahun 2025 bagi
mendekatkan generasi muda dengan sumber sejarah dan
memupuk patriotisme.

lI. Arkib@Komuniti — Memperkasa pemeliharaan sejarah
setempat melalui pengumpulan bahan dan dokumentasi
warisan komuniti. Sebanyak 5,068 bahan berjaya diperoleh
pada tahun 2025, manakala 4,081 bahan diperoleh pada tahun
2026.

lll.  Program Inspirasi Pelajar Inovasi Muzium dan Program
Bermalam di Muzium - Memupuk minat generasi muda
terhadap sejarah dan warisan melalui pendekatan
pembelajaran kreatif, pengalaman interaktif serta aktiviti
berasaskan muzium.

V. Program Mengenang Negarawan - Mengangkat jasa,
perjuangan dan legasi tokoh negara dalam pembentukan
Malaysia, di samping menyemai semangat patriotisme dan

memperkukuh identiti nasional.

Kementerian Perpaduan Negara melalui Arkib Negara Malaysia
(ANM) terus mempergiat program wacana sejarah, polemik,
konvensyen dan pengkisahan sejarah sebagai platform
memperkukuh literasi sejarah, memperluas akses kepada
pengetahuan sejarah serta membina kefahaman masyarakat
terhadap asal usul, pembentukan dan kedaulatan negara. Antara

program yang telah dan akan dilaksanakan pada tahun 2026 ialah:

I.  Konvensyen Sejarah Nasional 2026: Bersama Membina
Negara Bangsa (12—-13 Mei 2026).

10.

. Majlis Pengkisahan Sejarah Pulau Bidong: Kisah
Kemanusiaan dan Kedaulatan Negara (12 Julai 2026).

lll. Persidangan Antarabangsa Sejarah Sarawak 2026 (29-30
September 2026).

IV. Majlis Polemik Sejarah  Malaysia Sesi  Ke-56:
Persempadanan Maritim Malaysia: Sejarah, Kedaulatan dan
Geopolitik (1 Oktober 2026).

V. Majlis Syarahan Negarawan oleh Tuan Yang Terutama Yang
di-Pertua Negeri Sarawak, Tun Pehin Sri Dr. Wan Junaidi
Tuanku Jaafar.

VI. Bicara Sejarah Kampung Lindungan Raja (22 Oktober 2026).

VIl.  Majlis Polemik Sejarah Malaysia Sesi Ke-57: Senjata Api
Alam Melayu: Antara Hikayat dan Hakikat (12 November
2026).

Sehingga September 2026, sebanyak 5,405 naskhah manuskrip
Melayu telah dikumpulkan dan disimpan di Pusat Kebangsaan
Manuskrip Melayu (PKMM), Perpustakaan Negara Malaysia (PNM)
untuk tujuan rujukan, pendidikan dan penyelidikan. Dalam usaha
memperluas akses kepada khazanah ini, PNM telah melaksanakan
pendigitalan sebanyak 29,000 muka surat melibatkan 245 judul

manuskrip Melayu.

PNM turut melaksanakan empat projek pengesanan dan
pendokumentasian manuskrip Melayu di luar negara, iaitu di
Selatan Thailand (2023), Aceh, Indonesia (2025), serta Belanda
dan Rusia (2026), dengan hampir 200 naskhah manuskrip Melayu

berjaya dikesan.

11.

12.

PKMM terus memperkasa manuskrip Melayu melalui pendekatan
inovatif yang menggabungkan warisan, penyelidikan dan teknologi,
termasuk penghasilan produk tekstil berinspirasikan ragam hias
Hikayat Hang Tuah versi 3.0, pembangunan permainan digital
Hikayat Hang Tuah untuk menarik minat generasi muda serta
pelaksanaan Projek Transliterasi Warisan melalui kerjasama

dengan institusi akademik dan penyelidikan.

Usaha pengiktirafan di peringkat antarabangsa turut membuahkan
hasil apabila dua manuskrip karya Hamzah Fansuri mendapat
pengiktirafan UNESCO pada tahun 2025 melalui Program Memory
of the World, sekali gus mengangkat nilai intelektual dan warisan

persuratan Melayu ke persada dunia.

JAWATANKUASA PERPADUAN

Tuan Yang Dipertua,

1. YB Pasir Putih telah mencadangkan agar satu jawatankuasa
berhubung perpaduan ditubuhkan dan dipengerusikan olen YAB

Perdana atau YAB Timbalan Perdana Menteri.

2. Untuk makluman Ahli Yang Berhormat, Kerajaan telah menubuhkan
Majlis Penasihat Perpaduan Negara (MPPN) sebagai badan
penasihat di peringkat kebangsaan yang dipengerusikan oleh
YAB Timbalan Perdana Menteri, Datuk Amar Haji Fadillah Haji
Yusof, bagi sesi 2025-2027. Keahlian MPPN merangkumi tokoh
masyarakat, wakil pertubuhan bukan kerajaan (NGO), ahli akademik,
penggiat seni dan budaya, tokoh korporat serta wakil Sabah dan
Sarawak. Seramai 12 ahli telah dilantik bagi penggal 2025-2027.

3. Antara fungsi utama MPPN ialah membincangkan isu perpaduan dan
integrasi nasional, menjana idea bagi penggubalan dasar yang
komprehensif, mencadangkan langkah memperkukuh keharmonian,
merangka strategi komunikasi bagi menangani isu perkauman serta
meneliti dasar dan perundangan sedia ada untuk penambahbaikan.
Syor dan pandangan strategik yang dikemukakan menjadi input
kepada Kerajaan dalam merangka dasar serta tindakan berkaitan

perpaduan.

4. Selain itu, Kementerian Perpaduan Negara mempunyai beberapa

jawatankuasa lain yang berperanan menyelaras dasar, memperkukuh

keharmonian masyarakat dan menangani isu perpaduan secara

bersepadu. Antaranya:

Majlis Mesyuarat Menteri Perpaduan Negara Bersama
EXCO-EXCO Perpaduan Negeri (MExUnity) — Menjadi platform
penyelarasan strategik antara Kerajaan Persekutuan dengan
kerajaan negeri bagi membincangkan isu perpaduan,
memperkukuh integrasi nasional dan menyelaras tindakan

menangani isu keharmonian di peringkat negeri.

Jawatankuasa Keharmonian Antara Penganut Agama (JK
Harmoni) — Berperanan memperkukuh dialog, persefahaman
dan hubungan baik antara penganut agama serta
membincangkan isu yang berpotensi menjejaskan keharmonian

agama dan ketenteraman masyarakat.

Jawatankuasa Pengurusan Isu Perpaduan (JPIP) -
Dipengerusikan oleh Ketua Setiausaha Kementerian Perpaduan
Negara dan melibatkan kerjasama rentas kementerian serta
agensi. Jawatankuasa ini meneliti insiden dan isu perpaduan,
menyelaras respons antara agensi serta membolehkan tindakan

dan komunikasi yang lebih pantas, teratur dan berkesan

BAJET PEMBANGUNAN KEMENTERIAN PERPADUAN NEGARA 2027

1. Bagi tahun 2027, jumlah keseluruhan Peruntukan Pembangunan
Kementerian Perpaduan Negara yang diluluskan di bawah Rancangan
Malaysia Ke-13 Rolling Plan 2 adalah sebanyak RM65,755,000
melibatkan 31 projek keseluruhannya. Daripada jumlah tersebut,
sebanyak 21 projek sambungan diluluskan berjumlah RM35,280,000
dan 10 projek baharu dengan jumlah peruntukan sebanyak
RM30,475,000.

2. Peruntukan yang diluluskan ini adalah bagi menampung projek di
bawah Kementerian dan juga jabatan-jabatan iaitu Jabatan
Perpaduan Negara dan Integrasi Nasional, Perpustakaan Negara

Malaysia, Jabatan Muzium Malaysia serta Arkib Negara Malaysia.

3. Kategori projek yang diluluskan ini melibatkan kerja-kerja pembinaan
bangunan baharu, kerja-kerja pembaikan dan naik taraf premis
TABIKA dan TASKA perpaduan di seluruh negara, kerja-kerja
pembaikan dan naik taraf premis perpaduan, kerja-kerja pemuliharaan
dan naik taraf bangunan warisan, pendigitalan premis perpaduan,

projek kajian dan kerja-kerja melibatkan pembangunan sistem.

4. Fokus utama Kementerian Perpaduan Negara terhadap pelaksanaan
projek-projek yang diluluskan di bawah Peruntukan Pembangunan
adalah untuk memperkukuh keupayaan penyampaian perkhidmatan
kementerian kepada rakyat melalui pembangunan kemudahan baharu

bagi menyokong aspirasi Malaysia MADANI.

